
MALAKA OSHIRISH 
JARAYONIDA MAKTAB 

MATEMATIKA 
O‘QITUVCHILARINING 

METODIK KOMPETENTLIGINI 
RIVOJLANTIRISH

Gafforova Sarvinoz Asrorovna
Guliston davlat universiteti mustaqil tadqiqotchisi,

Sirdaryo viloyati pedagogik mahorat markazi
Aniq, tabiiy fanlar, maktabgacha, boshlang‘ich va

maxsus ta’lim metodikalari kafedrasi katta o‘qituvchisi

Annotatsiya: Ushbu maqolada malaka oshirish jarayonida maktab matematika o‘qituvchilarining metodik kompetentligini 
rivojlantirishning nazariy va amaliy asoslari yoritilgan. Zamonaviy matematika ta’limi o‘qituvchidan nafaqat chuqur fan 
bilimiga, balki matematik tushunchalarni o‘quvchilarning yosh va individual xususiyatlariga mos ravishda tushuntirish, 
muammoli vaziyatlarni yaratish, hayotiy masalalar asosida o‘qitishni tashkil etish, raqamli texnologiyalar va zamonaviy 
pedagogik yondashuvlardan samarali foydalanish kompetentligiga ega bo‘lishni talab qiladi. Tadqiqotning asosiy maqsadi 
malaka oshirish kurslarida matematika o‘qituvchilarining metodik kompetentligini rivojlantirishning samarali yo‘llari, peda-
gogik shart-sharoitlari hamda metodik mexanizmlarini aniqlashdan iborat.

Maqolada diagnostik yondashuv, differensial ta’lim, amaliy yo‘naltirilgan mashg‘ulotlar, hamkorlikdagi metodik faoliyat, 
refleksiya, raqamli texnologiyalar va individual kasbiy rivojlanish trayektoriyasining matematika o‘qituvchilari metodik 
kompetentligini rivojlantirishdagi o‘rni tahlil qilingan. Shuningdek, PISA va TIMSS xalqaro baholash dasturlari talablariga 
mos ravishda matematik savodxonlikni rivojlantirish, hayotiy vaziyatlarga asoslangan topshiriqlar tuzish hamda o‘quv
chilarning muammoli fikrlashini shakllantirish bo‘yicha metodik tayyorgarlikning ahamiyati yoritilgan.

Tadqiqot natijalari malaka oshirish jarayonining mazmunini matematika darslaridagi real metodik muammolar bilan 
bog‘lash, o‘qituvchilarning individual ehtiyojlarini diagnostika qilish hamda interaktiv-amaliy mashg‘ulotlar ulushini oshirish 
metodik kompetentlikning samarali rivojlanishiga xizmat qilishini ko‘rsatadi.

Kalit so‘zlar: matematika o‘qituvchisi, metodik kompetentlik, malaka oshirish, kasbiy rivojlanish, matematik savodxonlik, 
PISA, TIMSS, innovatsion ta’lim texnologiyalari, raqamli texnologiyalar, refleksiya, differensial yondashuv.
Abstract: This article examines the theoretical and practical foundations for developing the methodological competence 
of school mathematics teachers in the process of professional development. Modern mathematics education requires 
teachers not only to possess strong subject knowledge but also to be able to explain mathematical concepts according 
to students’ individual characteristics, organise problem-based learning, use real-life mathematical tasks, and effectively 
integrate digital technologies and innovative pedagogical approaches.

The main purpose of the study is to identify effective methods, pedagogical conditions, and methodological mechanisms 
for developing the methodological competence of mathematics teachers during professional development courses. The 
article analyses the role of diagnostic assessment, differentiated instruction, practice-oriented activities, collaborative 
methodological work, reflection, digital technologies, and individual professional development trajectories.

Special attention is given to preparing mathematics teachers to develop students’ mathematical literacy in accordance 
with the requirements of international assessment programmes such as PISA and TIMSS. The findings demonstrate that 
connecting professional development content with real methodological challenges in mathematics teaching, diagnosing 
teachers’ individual professional needs, and increasing the proportion of interactive practical activities contribute signifi-
cantly to the development of methodological competence.

Key words: mathematics teacher, methodological competence, professional development, mathematical literacy, PISA, 
TIMSS, innovative educational technologies, digital technologies, differentiated instruction.

Аннотация: В данной статье рассматриваются теоретические и практические основы развития методической 
компетентности учителей математики общеобразовательных школ в процессе повышения квалификации. Совре-
менное математическое образование требует от учителя не только глубоких предметных знаний, но и способ-
ности адаптировать математические понятия к возрастным и индивидуальным особенностям учащихся, орга-
низовывать проблемное обучение, использовать жизненно ориентированные задачи, цифровые технологии и 
современные педагогические подходы.

Основной целью исследования является определение эффективных путей, педагогических условий и методи-
ческих механизмов развития методической компетентности учителей математики в системе повышения квали-
фикации. В статье анализируется значение диагностического подхода, дифференцированного обучения, прак-
тико-ориентированных занятий, совместной методической деятельности, рефлексии, цифровых технологий и 
индивидуальных траекторий профессионального развития.

Особое внимание уделяется методической подготовке учителей математики к развитию математической гра-
мотности учащихся в соответствии с требованиями международных программ оценки PISA и TIMSS. Результаты 
исследования показывают, что ориентация содержания повышения квалификации на реальные методические 
проблемы преподавания математики, диагностика индивидуальных профессиональных потребностей учителей 
и увеличение доли интерактивных практических занятий способствуют эффективному развитию методической 
компетентности.

Ключевые слова: учитель математики, методическая компетентность, повышение квалификации, професси-
ональное развитие, математическая грамотность, PISA, TIMSS, инновационные образовательные технологии, 
цифровые технологии.

KIRISH
Zamonaviy ta’lim tizimida matematika fanini o‘qitish sifati ko‘p jihatdan o‘qituvchining kasbiy va metodik 

tayyorgarligiga bog‘liq. Matematika o‘qituvchisi faqat matematik bilimlarni egallagan mutaxassis sifatida emas, 
balki ushbu bilimlarni o‘quvchilarning yosh xususiyatlari, individual ehtiyojlari va ta’limiy imkoniyatlarini hisobga 
olgan holda samarali tashkil eta oladigan pedagog sifatida ham faoliyat yuritishi lozim.

Bugungi kunda matematika ta’limi mazmuniga qo‘yilayotgan talablar sezilarli darajada o‘zgarmoqda. 
An’anaviy yondashuvda asosiy e’tibor formulalar, qoidalar va algoritmlarni o‘zlashtirishga qaratilgan bo‘lsa, 
zamonaviy ta’limda matematik bilimlarni turli hayotiy vaziyatlarda qo‘llay olish, muammoli masalalarni tahlil 
qilish, mantiqiy xulosalar chiqarish va asoslangan qaror qabul qilish muhim ahamiyat kasb etmoqda.

Shu nuqtai nazardan, maktab matematika o‘qituvchilarining metodik kompetentligini rivojlantirish uzluksiz 
kasbiy rivojlanish tizimining muhim yo‘nalishlaridan biri hisoblanadi. Metodik kompetentlik o‘qituvchining mate
matik mazmunni pedagogik jihatdan qayta ishlashi, samarali metodlarni tanlashi, dars jarayonini loyihalashi, 
o‘quvchilar faoliyatini tashkil etishi, ta’lim natijalarini baholashi va o‘z metodik faoliyatini tahlil qila olishi bilan 
tavsiflanadi.

Malaka oshirish kurslari matematika o‘qituvchilarining mavjud metodik tajribasini boyitish, zamonaviy ta’lim 
texnologiyalarini o‘zlashtirish va yangi pedagogik yondashuvlarni amaliyotga tatbiq etish uchun muhim maydon 
hisoblanadi. Biroq barcha o‘qituvchilar uchun bir xil mazmundagi va faqat nazariy ma’lumotlarga asoslangan 
kurslar metodik kompetentlikni yetarli darajada rivojlantira olmaydi.

Shu sababli malaka oshirish jarayonida matematika o‘qituvchilarining individual metodik ehtiyojlarini 
aniqlash, ta’lim mazmunini real dars amaliyoti bilan bog‘lash va amaliy faoliyatga asoslangan metodik muhit 
yaratish dolzarb ilmiy-pedagogik masala hisoblanadi.

MAVZUGA OID ADABIYOTLAR TAHLILI
Metodik kompetentlik masalasi pedagogika va matematika ta’limi metodikasi sohasidagi ilmiy tadqiqot-

larda keng o‘rganilgan. O‘qituvchining kasbiy faoliyatida fan bilimlari va pedagogik bilimlarning integratsiyasi 
muhim ahamiyatga ega.

L. Shulman tomonidan ishlab chiqilgan pedagogik mazmun bilimlari konsepsiyasida o‘qituvchining faqat 
fanni bilishi emas, balki mazkur fan mazmunini o‘quvchiga qanday shaklda, qanday metodlar orqali va qanday 
didaktik vositalar yordamida yetkazishi muhimligi asoslab berilgan.

Matematika o‘qituvchisining metodik kompetentligi matematik tushunchalarni vizual modellar, muammoli 
topshiriqlar, hayotiy vaziyatlar, tajriba va tadqiqotlar orqali o‘quvchilarga tushuntira olish qobiliyatini ham o‘z 
ichiga oladi.

Darling-Hammond va boshqa tadqiqotchilar o‘qituvchilarning samarali kasbiy rivojlanishi amaliy faoliyat, 
hamkorlik, refleksiya va uzluksizlik tamoyillariga asoslanishi zarurligini ta’kidlaydilar. Ularning fikricha, profes-
sional rivojlanish dasturlari o‘qituvchining kundalik pedagogik faoliyati bilan uzviy bog‘liq bo‘lishi lozim.

Matematika ta’limi metodikasida Polya tomonidan ilgari surilgan muammoni yechishning to‘rt bosqichli 
modeli ham o‘qituvchilarning metodik kompetentligini rivojlantirish uchun muhim nazariy asos hisoblanadi. 
Ushbu model masalani tushunish, reja tuzish, rejani amalga oshirish va natijani tekshirish bosqichlaridan iborat.

Xalqaro baholash dasturlari, xususan, PISA va TIMSS, matematika o‘qituvchisining metodik tayyorgarligiga 
yangi talablarni qo‘ymoqda. O‘qituvchi o‘quvchilarning faqat nazariy bilimlarini emas, balki ularning matematik 
savodxonligini, ya’ni matematikani real hayotiy vaziyatlarda qo‘llay olish qobiliyatini rivojlantirishi zarur.

Shu sababli malaka oshirish jarayonida matematika o‘qituvchilariga zamonaviy metodik yondashuvlar, 
MRT yondashuvi, tasviriy modellashtirish, muammoli ta’lim, tadqiqotga asoslangan ta’lim, loyiha metodi, diffe-
rensial ta’lim hamda raqamli texnologiyalarni qo‘llash bo‘yicha amaliy tayyorgarlik berish muhim ahamiyatga 
ega.

TADQIQOT METODOLOGIYASI
Mazkur tadqiqotda malaka oshirish jarayonida maktab matematika o‘qituvchilarining metodik kompetent-

ligini rivojlantirishning samarali yo‘llarini aniqlash maqsadida aralash metodologiyadan foydalanildi.

1.	 Miqdoriy usul - so‘rovnoma

Matematika fani bo‘yicha malaka oshirish kurslarida ishtirok etayotgan umumiy o‘rta ta’lim maktablari 
o‘qituvchilari o‘rtasida metodik ehtiyojlarni aniqlashga qaratilgan so‘rovnoma tashkil etildi.

So‘rovnoma quyidagi yo‘nalishlarni qamrab oldi:

•	 matematika darslarini loyihalash; 

•	 interaktiv metodlardan foydalanish; 

•	 hayotiy masalalarni tuzish; 

•	 matematik modellashtirish; 

•	 PISA va TIMSS topshiriqlarini qo‘llash; 

•	 raqamli texnologiyalardan foydalanish; 

•	 o‘quvchilar bilimini baholash; 

•	 refleksiv faoliyat. 

2.	 Sifatli usul - intervyu va metodik suhbat

Matematika ta’limi metodikasi bo‘yicha tajribaga ega metodistlar va professor-o‘qituvchilar bilan suhbatlar 
tashkil etildi. Suhbatlarda malaka oshirish kurslarining mazmuni, o‘qituvchilarning metodik qiyinchiliklari va 
ularni bartaraf etish mexanizmlari tahlil qilindi.

3.	 Kuzatish usuli

Malaka oshirish mashg‘ulotlari jarayonida o‘qituvchilarning metodik topshiriqlarni bajarishi, dars loyihalarini 
ishlab chiqishi va hamkorlikdagi faoliyati kuzatildi.

TAHLIL VA NATIJALAR
Olingan ma’lumotlar tavsifiy va qiyosiy tahlil usullari asosida umumlashtirildi. Miqdoriy va sifatli natijalarning 

o‘zaro solishtirilishi tadqiqot xulosalarining ishonchliligini oshirishga xizmat qildi (1-jadval).

1-jadval: Tadqiqot metodologiyasining umumiy tavsifi
№ Tadqiqot usuli Maqsad Ishlatilgan vositalar

1 So‘rovnoma Matematika o‘qituvchilarining metodik 
ehtiyojlarini aniqlash Google Forms, Likert shkalasi

2 Intervyu Metodik muammolar va rivojlanish 
omillarini aniqlash

Yarim strukturalashtirilgan 
suhbat

3 Kuzatish Amaliy metodik faoliyatni tahlil qilish Kuzatuv varaqalari

4 Metodik topshiriqlar Metodik kompetentlikni baholash Dars loyihalari, keyslar

5 Natijalarni triangulyatsiya qilish Turli manbalardan olingan 
ma’lumotlarni solishtirish Qiyosiy va mantiqiy tahlil

Tadqiqot jarayonida matematika o‘qituvchilarining metodik kompetentligini rivojlantirishda bir qator muhim 
yo‘nalishlar aniqlandi.

Birinchi yo‘nalish - o‘qituvchilarning metodik ehtiyojlarini diagnostika qilishdir. Malaka oshirish 
kursiga kelayotgan matematika o‘qituvchilarining metodik tayyorgarlik darajasi bir xil emas. Ayrim o‘qituvchilar 
raqamli texnologiyalardan samarali foydalanish bo‘yicha tajribaga ega bo‘lsa, boshqalarda hayotiy masalalarni 
tuzish yoki o‘quvchilarni tadqiqot faoliyatiga jalb qilish ko‘nikmalari yetarli emas. Shuning uchun kurs boshida 
diagnostik baholash o‘tkazish individual metodik ehtiyojlarni aniqlashga yordam beradi.

Ikkinchi muhim yo‘nalish - ta’lim mazmunining amaliy yo‘naltirilganligidir. Matematika o‘qituvchilari 
malaka oshirish jarayonida faqat metodlarning nazariy tavsifini emas, balki ularni real darslarda qanday qo‘llash 
mumkinligini amaliy faoliyat orqali o‘zlashtirishlari lozim.

Masalan, o‘qituvchilarga quyidagi metodik topshiriqlar taklif etilishi mumkin:

1.	 Berilgan matematik mavzu bo‘yicha hayotiy masala tuzish. 

2.	 Mavzu uchun MRT modeli asosida dars fragmentini ishlab chiqish. 

3.	 PISA uslubidagi topshiriq yaratish. 

4.	 Differensial topshiriqlar tizimini ishlab chiqish. 

5.	 Raqamli platforma yordamida interaktiv mashg‘ulot yaratish. 

6.	 Dars uchun formativ baholash vositasini ishlab chiqish. 

Uchinchi yo‘nalish - hamkorlikdagi metodik faoliyatdir. Matematika o‘qituvchilari o‘zaro dars ishlanma-
larini tahlil qilish, tajriba almashish va metodik muammolarni birgalikda hal qilish orqali yangi bilimlarni faol 
o‘zlashtiradilar.

Bunday hamkorlikdagi faoliyat quyidagi shakllarda tashkil etilishi mumkin:

•	 metodik workshoplar; 

•	 lesson study; 

•	 kollektiv dars tahlili; 

•	 metodik debat; 

•	 keys-stadi; 

•	 loyiha ishlari; 

•	 mikroo‘qitish. 

To‘rtinchi yo‘nalish - refleksiv faoliyatdir. Metodik kompetentlikning muhim tarkibiy qismi o‘qituvchining o‘z 
pedagogik faoliyatini tahlil qila olishidir. Shu sababli malaka oshirish kurslarida har bir metodik mashg‘ulotdan 
keyin refleksiya tashkil etilishi maqsadga muvofiq.

Refleksiya jarayonida quyidagi savollar muhim ahamiyatga ega:

1.	 “Bugun qanday yangi metodik bilimga ega bo‘ldim?”

2.	 “Ushbu metodni o‘z darsimda qanday qo‘llayman?”

3.	 “Qanday qiyinchiliklarga duch kelishim mumkin?”

4.	 “Natijani qanday baholayman?”

Tadqiqot natijalari shuni ko‘rsatadiki, matematika o‘qituvchilarining metodik kompetentligini rivojlantirish 
uchun malaka oshirish jarayonini an’anaviy ma’ruza shaklida tashkil etish yetarli emas.

Matematika ta’limining o‘ziga xosligi o‘qituvchidan nazariy bilimlarni turli metodik modellar orqali o‘quvchi-
larga yetkazishni talab qiladi. Shu sababli malaka oshirish jarayonida o‘qituvchilar o‘zlari ham faol o‘quvchi 
sifatida metodlarni sinab ko‘rishlari lozim.

Tadqiqot natijalari asosida matematika o‘qituvchilarining metodik kompetentligini rivojlantirishning beshta 
asosiy pedagogik sharti ajratib ko‘rsatildi.

1.	 Diagnostik-individual yondashuv 

Har bir matematika o‘qituvchisining metodik ehtiyojlarini aniqlash va individual rivojlanish yo‘nalishini bel
gilash.

2.	 Matematik mazmunning metodik transformatsiyasi 

O‘qituvchini murakkab matematik tushunchalarni o‘quvchilar uchun sodda, tushunarli va vizual shaklga 
keltirishga o‘rgatish.

3.	 Amaliy-metodik faoliyatning ustuvorligi 

Nazariy ma’lumotlarni amaliy dars ishlanmalari, keyslar va metodik topshiriqlar bilan mustahkamlash.

4.	 Raqamli va innovatsion ta’lim muhiti 

GeoGebra, Desmos, Cerebry va boshqa raqamli vositalardan matematika darslarida metodik maqsadga 
muvofiq foydalanish.

5.	 Refleksiv-hamkorlik muhiti 

O‘qituvchilarning o‘zaro tajriba almashishi, darslarni tahlil qilishi va kasbiy refleksiya olib borishi.

6.	 Metodik kompetentlikni rivojlantirish modeli

Matematika o‘qituvchisining metodik kompetentligini rivojlantirishni quyidagi ketma-ketlikda tashkil etish 
mumkin:

Diagnostika → Individual ehtiyojni aniqlash → Metodik ta’lim → Amaliy topshiriqlar → Hamkorlik → Reflek-
siya → Dars amaliyotiga tatbiq → Monitoring

Ushbu model malaka oshirish jarayonini uzluksiz va natijaga yo‘naltirilgan tizim sifatida tashkil etishga 
imkon beradi.

XULOSA VA TAKLIFLAR
Malaka oshirish jarayonida maktab matematika o‘qituvchilarining metodik kompetentligini rivojlantirish 

ta’lim sifatini oshirishning muhim omillaridan biridir. Zamonaviy matematika o‘qituvchisi faqat fan bilimiga ega 
bo‘lishi bilan cheklanib qolmasdan, mazkur bilimlarni o‘quvchilarning faol fikrlashi, muammoni hal qilishi va 
hayotiy vaziyatlarda qo‘llay olishini ta’minlaydigan metodik vositalarni ham egallashi zarur.

Tadqiqot natijalari asosida quyidagi takliflarni ilgari surish mumkin.

Birinchidan, malaka oshirish kurslari boshida matematika o‘qituvchilarining metodik kompetentligini diag-
nostika qilish tizimini joriy etish lozim.

Ikkinchidan, barcha tinglovchilar uchun bir xil metodik dasturdan ko‘ra individual kasbiy rivojlanish trayek-
toriyalarini ishlab chiqish maqsadga muvofiq.

Uchinchidan, kurslarda nazariy mashg‘ulotlarga nisbatan amaliy va interaktiv faoliyat ulushini oshirish 
zarur.

To‘rtinchidan, matematika o‘qituvchilarini PISA va TIMSS talablariga mos topshiriqlar yaratish hamda 
matematik savodxonlikni rivojlantirish metodikasiga o‘rgatish lozim.

Beshinchidan, MRT yondashuvi, tasviriy modellashtirish, Polya metodikasi, tadqiqotga asoslangan ta’lim 
va loyiha metodidan foydalanishga qaratilgan maxsus metodik modullarni malaka oshirish dasturlariga kiritish 
maqsadga muvofiq.

Oltinchidan, malaka oshirish kurslaridan keyingi metodik qo‘llab-quvvatlash tizimini rivojlantirish zarur. 
Bunda mentorlik, onlayn metodik hamjamiyatlar va muntazam konsultatsiyalar muhim ahamiyat kasb etadi.

Xulosa qilib aytganda, matematika o‘qituvchilarining metodik kompetentligini rivojlantirish malaka 
oshirishning alohida yo‘nalishi sifatida emas, balki uzluksiz, amaliyotga yo‘naltirilgan va individual ehtiyojlarga 
asoslangan kasbiy rivojlanish tizimi sifatida tashkil etilishi lozim. Bu esa matematika ta’limining sifati, o‘quv
chilarning matematik savodxonligi va xalqaro baholash dasturlaridagi natijalarni yaxshilashga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

